
2022KO urriaren 21EKO EBAZPENA




Aztertu da Gardentasunaren Foru Kontseilu honetan XXXXX aurkeztutako erreklamazioa (NAN: XXXXX; jakinarazpenetarako helbidea: XXXXX, PK XXXXX, Gasteiz; helbide elektronikoa: XXXXX, jakinarazpena eskuragarri dagoela jakinarazteko).



AURREKARIAK


Lehenengoa.- Espedienteko dokumentaziotik ondorioztatzen denez, 2022ko martxoaren 14an, XXXXX Arabako Suhiltzaileak-Bomberos Forales de Álava erakunde autonomoari (aurrerantzean, AFSEA) buruzko informazioa eskuratzeko eskaera aurkeztu zuen.

Zehazki, erakunde horren Administrazio Kontseiluak 2021ean eta 2022an egindako bileren gai zerrenden eta akten kopiak eskatu zituen, bai eta bilera horietan erabakiak hartzeko ala ez hartzeko kideei igorritako dokumentazioa ere.

Bigarrena.- Lurralde Orekaren zuzendariaren apirilaren 19ko 1455/2022 Ebazpenaren bidez, eskaera partez onestea ebatzi zen, eta eskatutako dokumentazio guztia bidali zen, salbu eta 2021eko abenduaren 10eko eta 2022ko martxoaren 23ko bilkuretako aktak; izan ere, onetsita ez daudenez, Kontseiluko kideek zuzendu ditzaketen zirriborroak dira.

2022ko apirilaren 19an, XXXXX 2021eko abenduaren 10eko, 2022ko martxoaren 23ko eta hurrengo bileretako gai zerrenden eta akten kopia eskatu zuen, baita Kontseiluko kideei bidalitako dokumentazio gehigarria ere. Eskaera hori ez zen onartu Lurralde Orekaren zuzendariaren apirilaren 26ko 1570/2022 Ebazpenaren bidez, Kontseilua martxoaren 23aren ondoren bildu ez zenez, ez zirelako onetsi eskatutako aktak.

Ondoren, ekainaren 27an, beste eskaera bat aurkeztu zuen, apirilekoaren antzeko edukiarekin, eta berriz ere ez zen onartu, arrazoi berberengatik, uztailaren 22ko 2688/2022 Ebazpenaren bidez.

Hirugarrena.-  2022ko uztailaren 28an, Gardentasunaren Foru Batzordeari zuzendutako idazki bat sartu zen Arabako Foru Aldundiko Erregistro Orokorrean, non, AFSEAren Administrazio Kontseiluaren funtzionamendua baloratu ondoren, XXXXX honako hauek eskatu baitzituen: i) onartu gabeko informazio eskaerari atzerapen gehiagorik gabe erantzutea; ii) berariaz argitzea 2688/2022 Ebazpenean zergatik baieztatzen den Kontseiluak ez duela bilerarik egin 2022ko martxoaren 23tik aurrera, baieztapen hori argi eta garbi errealitatearekin bat ez datorrenean; iii) azaltzea zergatik aktak onetsi gabe jarraitzen duten, oraindik hala badaude; iv) erabakitzea ea, azaldutako egoera ikusita eta egoki iritzitako ikerketa eginbideak egin ondoren, egon gaitezkeen Arabako Lurralde Historikoko sektore publikoaren gardentasunaren, herritarren parte-hartzearen eta gobernu onaren otsailaren 8ko 1/2017 Foru Arauaren 19. artikuluan jasotako arau hauste administratibo baten aurrean.

OINARRI JURIDIKOAK

1. Erreklamatzaileak planteatutako eskaerari dagokionez, gaiaren mamia aztertu aurretik, bidezko da aztertzea ea eskaerak betetzen dituen erreklamazio hori planteatzeko beharrezko baldintzak. Haiek, Gardentasunaren, Herritarren Parte-hartzearen eta Gobernu Onaren otsailaren 8ko 1/2017 Foru Arauaren 35.5 artikuluaren arabera, oinarrizko legerian finkatuta daude, hau da, GIPEGOLen.

2. Erreklamazioa aurkezteko epeari dagokionez, GIPEGOLek dio 24.2 artikuluan ezen erreklamazioa aurkezteko epea hilabete izango dela aurkatutako egintza jakinarazten den egunaren biharamunetik hasita, eta, hain zuzen, epe horri heldu zion erreklamatzaileak, zeren eta Lurralde Orekaren zuzendariaren 2688/2022 Ebazpena 2022ko uztailaren 22an eman baitzen, eta erreklamatzailearen idazkia 2022ko uztailaren 28an sartu baitzen Arabako Foru Aldundiaren Erregistroan.

3. Bat etorriz 1/2017 Foru Arauaren 35.3 artikuluan eta lehen xedapen gehigarrian eta Foru Gobernu Kontseiluaren otsailaren 21eko 5/2017 Foru Dekretuan xedatutakoarekin, Gardentasunaren Foru Kontseiluak eskumena du foru sektore publikoko edozein erakundek hartutako ebazpenen aurrean gardentasunaren arloan egiten diren erreklamazioak aztertzeko eta ebazteko, eta ebazpen horien artean dago XXXXX aurkatutako ebazpena.

4. Behin egiaztaturik erakunde erreklamatua Gardentasunaren 1/2017 Foru Arauari lotzen zaiola, Gardentasunaren Foru Kontseiluaren eskumen subjektiboa eta erreklamatzailearen legitimazioa, egiaztatu behar da, ondotik, badela egiaz informazio publikoaren eskaera bat, zeren eta, 1/2017 Foru Arauaren eta otsailaren 21eko 5/2017 Dekretuaren arabera, Kontseilu horrek ez baitu eskumenik bestelako auzirik aztertzeko.

Eskatzaileak aurkeztutako idazkiak xede asko ditu; izan ere, informazio publikoa eskuratzearen arloko esanbidezko ebazpenaren aurkako erreklamazio bat aurkezteaz gain, hau da, Lurralde Orekaren zuzendariaren 2688/2022 Ebazpenaren aurkakoa (ebazpen horren bidez, ez zen onartzen erreklamaziogilearen eskaera), AFSEAren Administrazio Kontseiluaren funtzionamenduari buruzko azalpenak eskatzen ditu, bai eta 1/2017 Foru Arauaren 19. artikuluan aipatutako arau hauste administratibo balizkoari buruzko irizpena ere.

Erreklamazio hau ebazteko, Kontseilu honek beharrezkotzat jotzen du bere eskumenari buruzko zenbait gai argitzea. Hartara, adierazi behar da ezen, 1/2017 Foru Arauak gardentasuna bi alderditan arautzen badu ere (publizitate aktiboa, hau da, informazio publiko garrantzitsuaren konpromisoa, bilketa eta hedapen proaktiboa, eta, bestalde, pertsona guztiek informazio hori eskuratzeko duten eskubide subjektibo gisa), dagoeneko aipatu den 5/2017 Dekretuaren 2. artikuluak, Gardentasunaren Foru Kontseiluaren eskumenak finkatzean, hari eskumen hau besterik ez diola egozten: “informazio publikoa eskuratzeko eskubidea gauzatzeko ukapen tazitu eta berariazkoaren aurrean egiten diren erreklamazioak ezagutzea eta ebaztea. Beste eginkizun batzuk ere agindu ahal zaizkio, betiere Aldundiaren gardentasunaren alorrekoak”. 

Gaur egun, ez zaio inolako enkargu edo mandatu gehigarririk egin kontseilu honi, eta, beraz, bere gainbegiratze eremua Aldundiaren informazio publikoa eskuratzeko eskaerak ukatzearen aurkako erreklamazioetara mugatzen da.  Ez zaizkio egotzi beste eginkizun batzuk, hala nola foru sektore publikoa osatzen duten erakundeen kide anitzeko organoen kontrola eta fiskalizazioa edo gardentasunaren arloko zehapen araubidea.

Ondorioz, Kontseilu honi ez dagokionez foru erakunde autonomoen administrazio kontseiluen funtzionamendua fiskalizatzea, ez eta gardentasuna arautzen duen araudiaren arau hausterik egon ote den erabakitzea ere, XXXXX planteatutako lehenengo gaiari baino ezin zaio erantzun, hau da, 2021eko abenduaren 10eko, 2022ko martxoaren 23ko eta ondorengo bilkuretako aktak eskuratzeko eskaera ez onartzeari buruzko gaiari. 

5. Otsailaren 8ko 1/2017 Foru Arauaren 18. artikuluaren arabera, informazio publikoa da “Foru Arau honen 3. artikuluan aipatzen diren subjektuetako edozeinen eskuetan diren eduki edo dokumentuak, edozein dela ere haien formatua edo euskarria, haiek beren eginkizunak betez sortu edo eskuratu dituztenak”.

Beraz, zalantzarik gabe, informazioa eskuratzeko eskatzen den gaia informazio publikoa da, artikulu horretan eskatzen diren baldintzak betetzen baitira.  Lehenik eta behin, AFSEA foru sektore publikoko erakunde bat da, eta, beraz, 1/2017 Foru Arauaren eremu subjektiboaren barruan sartzen da (18. artikuluan dago jasota). Bigarrenik, erakundeari egotzitako eskumenak baliatuz landutako informazioa da. 

6. Gaiaren funtsari dagokionez, Gardentasunari, Informazio Publikoa Eskuratzeko Bideari eta Gobernu Onari buruzko abenduaren 9ko 19/2013 Legeak (hemendik aurrera GIPEGOL) 18.1 a) artikuluan ezartzen duenez, ez dira izapidetzeko onartuko, ebazpen arrazoitu bidez, informazio eskaerak, baldin eta lantzen ari badira.  Bestalde, e) apartatuan, nabarmen errepikakorrak diren eskaerak ez onartzea jasotzen da.

Kasu honetan, Lurralde Orekaren Saila arrazoi horietan oinarritzen da eskatutako informazioa eskuratzea ukatzeko, argudiatzen baitu, alde batetik, interesdunak eskatutako 2021eko abenduaren 10eko eta 2022ko martxoaren 23ko aktak oraindik ez daudela onetsita eta, bestetik, 2022ko ekainaren 27ko eskaera informazioaren errepikapen hutsaren adibide argia dela, eta, beraz, eskaera Legearen 18. artikuluan jasotako informazio publikoa eskuratzeko mugetatik kanpo dago.  Azkenik, data horren ondorengo aktak eskatzeari dagokionez, argitu du ezin direla bidali, Kontseiluak ez baitu bilerarik egin 2022ko martxoaren 23tik aurrera.

Sektore Publikoaren Araubide Juridikoaren urriaren 1eko 40/2015 Legearen 18.1 artikuluak hau xedatzen du kide anitzeko organoek eginiko aktei buruz: “Kide anitzeko organoaren bilkura guztietako akta egingo du idazkariak. Akta horretan, nahitaez, honako hauek jaso behar dira: bildutakoak, gai-zerrenda, bilera non eta noiz izan den, eztabaidetako argudio nagusiak eta erabakien edukiak”.

Arautze horretatik ondorioztatzen da akten helburua dela jasotzea organo horien bileren edukia, bertaratutakoak eta bilera horiek egiten diren eguna eta lekua.  Bilkura egin ondoren, idazkariak prestatu eta kideei bidali behar die, onets dezaten.  Hau da, bertaratuek aktaren testuarekin ados daudela adierazten ez duten bitartean, ez da onetsiko eta, ondorioz, testua ez da behin betikoa izango eta aldatu egin ahal izango da.  Hori dela eta, GIPEGOLen 18. artikuluko a) apartatuko ez onartzeko arrazoia oinarri, legegileak saihestu nahi duena da eskuragarri egotea idazketa edo prestaketa prozesuan egoteagatik edukia aldatu ahal zaion informazioa; izan ere, informazioa une horretan emateak kaltea ekarriko lioke informazioa jasotzen duen eskatzaileari, informazioaren edukia ez bailitzateke ziurra izango, ez litzatekeelako izango behin betiko edukia.

Hala ere, ez onartzeko arrazoi hori aplikatzeak ez du behin betiko ukatzen informazioa eskuratzea; aitzitik, GIPEGOLen jasoriko beste eskuratze mugarik ez badago, informazioa hura behin betiko taxutu ondoren eman ahal izango da, hau da, aktak onetsi ondoren. 

Eskaerak errepikakorrak izateari dagokionez, Estatuko Gardentasun Kontseiluak uztailaren 14ko CI/003/2016 Interpretazio Irizpidean jaso zuen interpretazioaren arabera, eskaera bat errepikakorra izango da baldin eta eskatzaile berak lehenago aurkeztutako beste eskaera batekin edo batzuekin bat badator eta atzera bota bada GIPEGOLen 14. edo 15. artikuluan ezarritako mugaren bat aplikatuta edo 18. artikuluan ezarritako ez onartzeko kausaren bat oinarri (…), eskatzaile berak edo berek lehenago aurkeztutako beste batekin edo batzuekin bat badator eta, izapidetzeko onartu ondoren, informazioa dagoeneko eman bada, bere garaian eskainitako datuen gainean benetako edo legezko aldaketarik egon gabe. Kasu horietan, behar bezala justifikatu beharko da hasieran emandako datuak ez direla aldatu.


Aztergai dugun kasuan, apirilaren 19ko 1455/2022 Ebazpenaren bidez, orain arte onetsitako akta guztiak eskuratu ziren, eta ondoren ez da egin bilerarik gainerako aktak onesteko. Hori kontuan hartuta, ondorengo eskuratze eskaerak artxibatu egin dira, oraindik egiten ari diren dokumentazioari buruzkoak direnez (GIPEGOLen 18.1 e) artikulua), errepikakorrak baitira. 

Ondorioz, ondorioztatu behar da aplikagarriak direla GIPEGOLen 18.1 artikuluko a) eta e) apartatuetan jasoriko ez onartzeko arrazoiak; izan ere, eskatutako akten edukia, onetsita ez daudenez, ez da behin betikoa, eta, beraz, lantzen ari diren informazioa da; hala ere, amaitu ondoren, erreklamaziogilearen esku jarri ahal izango da.

Horregatik guztiagatik, Gardentasunaren Foru Kontseiluak, aho batez, hau hartu du:

EBAZPENA

Lehenengoa. Ezespena ematea XXXXX Lurralde Orekaren zuzendariaren uztailaren 22ko 2688/2022 Ebazpenaren aurka jarritako erreklamazioari, Gardentasunaren, Herritarren Parte-hartzearen eta Gobernu Onaren otsailaren 8ko 1/2017 Foru Arauaren 18. artikuluko baldintzak betetzen dituelako.

Bigarrena. Ez onartzea eskaeraren BIGARREN eta HIRUGARREN apartatuetan jasotako uziak, 4. oinarri juridikoan azaldutako arrazoiengatik. 

Hirugarrena. Ebazpen honek administrazio bidea amaitzen du, eta beraren aurka, administrazioarekiko auzi errekurtsoa aurkeztu daiteke Gasteizko Administrazioarekiko Auzietako Epaitegietan, bi hilabeteko epean, ebazpen hau jakinarazi eta hurrengo egunetik aurrera. 

